
千片雪卷之上

　　　　　　元　馮海粟　詠

　　　　　　明　周履靖　和

　　　　　　明　陳繼儒　校

　　古梅　　馮海粟

天植孤山幾百年，名花分占逋翁先，秪今起早新栽樹，後代相看緫復然。

　　和　　　周履靖

不知何歲樹瓊英，碧蘚蒼蒼古榦橫，渾似老龍蟠海窟，花開如雪遍江城。

　　老梅

古樹槎枒鏁綠苔，半生半死尚花開，何須更問春深淺，人道咸平手種來。

　　和

槎枒歲久似枯柴，素質頹然覆石堦，青帝不分梅老嫩，時開幾朶向書齋。

　　踈梅

數過氷花三兩枝，東風㸃綴看新奇，黃昏照影臨清淺，寫出林逋一句詩。

　　和

蕭蕭幾榦樹空庭，點點花苞似散星，夜半幽軒人不寐，月移清影上虗櫺。

　　孤梅

標格清高逈不群，自開自落暗無鄰，天寒歳晏氷霜裏，青眼相看有幾人。

　　和

一枝䇄立粉墻東，孤榦無依向雪中，皓魄當空渾似晝，蕭蕭踈影入簾櫳。

　　痩梅

氷削輕肌雪削膚，天然風致自清癯，解知桃李難相匹，秪為前生骨格麤。

　　和

玉骨渾同綠竹形，蕭踈花蕚榦零丁，不隨��李爭春色，獨放幽姿綴戶庭。

　　矮梅

不放氷梢幾尺長，怕分春色過鄰墻，大材未必難為用，禹殿雲深鏁杏梁。

　　和

剪却新條莫放長，花開惟恐礙高墻，陽回不管枝長短，春到芬敷一樣芳。

　　蟠梅

屈榦回枝曲綴新，力施工巧媚陽春，逋仙縱是心成鐵，奈爾求奇矯揉人。

　　和

踈枝屈曲似龍蟠，歷盡氷霜耐歲寒，不獨何郎幽賞致，孤山處士亦盤桓。

　　鴛鴦梅

竝蒂連枝朶朶䨇，偏宜照影傍寒塘，只愁畵角驚吹散，片影分飛立共傷。

　　和

連枝竝��樹無雙，月送重陰上綠窓，不患雪霜侵樹杪，偏愁羗笛弄新腔。

　　千葉梅

密瓣重重玉作圍，就中消息可微窺，待看水月澄清際，彷彿觀音出現時。

　　和

千層玉瓣簇瓊葩，不比孤山樹上花，渾似貴妃舒咲臉，月臨枝上倍芬嘉。

　　苔梅

姑射仙人翳翠鸞，濛濛香霧濕飛翰，翩翩舞後霓裳落，留得葱裙䕶曉寒。

　　和

玉骨清姿怯曉寒，故將蒼翠翳枝端，夜深謾向月中看，疑是青鸞墮羽翰。

　　寒梅

山中萬木凍欲折，林下幽芳偏自香，恠底孤根禁受得，就中元是鐵心腸。

　　和

朔風帶雪半空揚，萬木凋殘枝榦傷，獨羡孤梅情耐寒，偏於歲晚發清香。

　　臘梅

洗却鉛膏餙道粧，檀心淺露紫香囊，從今宮額翻新様，変作眉間一㸃黃。

　　和

不共瓊葩一樣粧，紫心綠��瓣舒黃，興餘醉眼糢糊看，疑是東籬野菊芳。

　　綠蕚梅

蕋珠宮裏小仙娃，暫别椒房柳翠華，底事塵緣猶未斷，摘來人世列名花。

　　和

玉為心蕋翠為苞，寒鵲交飛欲結巢，費盡詩腸吟未就，良宵枕上定推敲。

　　紅梅

淡蕩昨夜遍南枝，浹髓淪肌釋凍威，和氣曉來無著處，滿空散作綵雲飛。

　　和

東風昨夜到家園，草木精神日色暄，開遍新枝渾似錦，漁郎錯認是��源。

　　胭脂梅

搗碎春風紅守宮，花房香信一時通，漢庭佳麗三千女，豔抹濃粧緫不同。

　　和

空庭一樹占先春，玉蕋芬敷朶朶新，三十六宮宮女伴，齊攀芳瓣點香唇。

　　粉梅

玉妃手碾白硃砂，散作春風六出花，夜半月明霜露重，滿襟清淚濕鉛華。

　　和

誰將白雪綴香葩，不是尋常別種花，月掛瑤天清露浥，楊妃新浴濕鉛華。

　　杏梅

頳顏相映小��紅，賴得分香辨異同，夜靜鼓琴蹊樹側，恍疑身在孔壇中。

　　和

纍纍枝頭半染紅，渾如董老故林中，甘酸二味調羹美，不與尋常��李同。

　　新梅

幾年雨露栽培得，此度春風始著花，為語東君加愛䕶，直看花樹匹橫斜。

　　和

一枝纔植南窓下，掩護根茅尚未平，明日遙天新雨露，等閒花發勝江城。

　　早梅

從來花發殿群芳，偏向叢中首擅塲，畢竟孤榮競英發，爭如雪裏訝馨香。

　　和

紛紛瑞雪占年華，嶺外江邊未見花，應是地靈偏得暖，一枝先發野人家。

　　未開梅

重重椒蕚䕶輕顏，不放春心一㸃閒，可是花房芳信晚，故應緘密待春還。

　　和

蟹眼椒芽萌故枝，花神不是悞春期，暄風麗日舒郊陌，管取群英閗巧奇。

　　半開梅

暖入南枝氣未勻，笑含芳意待餘春，相看絶似瑤臺夜，斜掩重門認未真。

　　和

南枝半吐露芳妍，渾似西施掩笑□，應是氷姿不輕發，故將含蕋倩人憐。

　　十月梅

向煖攙先泄氣機，花開正屬小春時，開時莫訝陽和早，好向初爻畫上推。

　　和

古稱十月小春期，庭畔梅花放數枝，分付家僮勤保護，欲將春信寄相知。

　　乍開梅

出脉陽回氣候新，椒房微露一分春，想應未識君王面，猶自含羞效淺顰。

　　和

昨夜融風遍故園，朝來樹樹放花繁，浩然何用騎驢覓，有興題詩醉北軒。

　　全開梅

玉臉盈盈緫是春，都將歡咲向東君，道人放鶴歸來晚，月下看花似白雲。

　　和

羅浮昨夜春風烈，萬樹梅花白似雪，香飄不斷影踈斜，題徹新詩成百絕。

　　二月梅

高標曾占百花魁，春半緣何始見開，自是東君有深意，等閒��李莫相猜。

　　和

不是東皇春信遲，欲留素蕚閗芳枝，憑他��杏舒嬌態，難比氷霜白玉姿。

　　憶梅

迢迢春信隔江南，寂寂芳盟負歲寒，青鳥不來仙夢杳，月明空自倚闌干。

　　和

記得去年移短棹，滿頭風雪訪孤山，不知今歲花多少，凡俗羈身未暇攀。

　　問梅

一别羅浮幾度春，歲寒心事許誰論，風清月白三更後，更有踈枝傍蓽門。

　　和

瑤箋一幅詢林逋，應是君家興不孤，欲買扁舟維樹底，高歌暢飲醉呼盧。

　　探梅

聞道春還已有期，遠來花下立多時，南枝覔過無消息，借問花神知不知。

　　和

凄凄風雨滯春期，未見新葩吐故枝，不獨江南芳信杳，人還庾嶺說葳蕤。

　　尋梅

行過野逕復溪橋，踏雪追踪豈憚遙，何處藏春猶未見，僅聞風細暗香飄。

　　和

得興尋春不憚勞，穿林入徑涉溪橋，遙看墻角花如雪，陣陣香風撲鼻飄。

　　索梅

城南水北花開早，見說君家滿樹春，昨夜雪寒詩思好，一枝分贈苦唫人。

　　和

聞道君家春信早，庭前玉蕋破輕寒，題詩欲向花神乞，可擲新枝几上看。

　　觀梅

踏雪尋春向藥欄，幽牕清夜喜盤桓，花神應有心如鐵，莫恠山人冷眼看。

　　和

蹇驢踏破板橋霜，為看梅花過野堂，應是主人知客興，澷��鑒新句醉壺觴。

　　賞梅

對花呵凍寫新吟，吟罷還將酒漫斟，莫似牡丹名苑發，等閒開處費千金。

　　和

山肴野席列春林，磁斚村醪共客斟，��羡石家金谷美，却嬴今夕幾新吟。

　　評梅

屈子騷經遺品拾，石湖攅譜曲甄收，試憑西掖判花手，題向百花花上頭。

　　和

白花似玉絳如��，綠蕚芬芳各逞豪，何是蠟梅清更馥，恍疑黃蝶舞林臯。

　　歌梅

白雪聲中玉樹春，乘鸞姑射倚雲聽，曲中縹緲不知處，留得餘香繞畫屏。

　　和

氷姿幾樹放江城，白雪歌新酒滿觥，醉後清音林杪落，枝頭好烏和矯聲。

　　友梅

紅紫紛敷逞媚顏，朝開暮落費追懽，孤山剩有花如玉，肯與幽人共歲寒。

　　和

艷杏天��不耐看，喜同芳樹日盤桓，孤山庾嶺存清操，甘與梅花結歲寒。

　　寄梅

遠憑春信慰知音，離恨何如隴水深，不是江南無所有，欲君同識歲寒心。

　　和

澷攀玉蕋報春期，絶勝孤山亭外枝，俱是歲寒塵外客，部頭今日寄君詩。

　　惜梅

愛此幽姿清絶塵，却憐歲晚獨相親，相看那忍輕攀折，留取明年占上春。

　　和

鐵榦踈枝白玉花，暗香清影世堪誇，寄言狂客休攀折，留取山家伴歲華。

　　夢梅

何處遊仙睡覺遲，羅浮山下赴春期，一聲吹徹霜天角，恰是參橫斗轉時。

　　和

夜來乘興酒如油，醉卧山中得自由，香雪滿身呼不醒，夢為蝴蝶至羅浮。

　　移梅

新劚孤根手自栽，荷鉏和雨破蒼苔，寒牕寂寂無多事，值伴幽芳帶雪開。

　　和

X-GORB Books | zh.wikisource.org | CC BY-SA 4.0 10 / 13



千片雪/卷之上

孤山分得一枝來，帶雨鉏雲裏苐栽，寄語園丁頻保護，瓊瑤飛處候花開。

　　譜梅

蘭蕙香先入楚詞，氷魄玉骨老逋知，君今刻意增幽賦，不負詩豪杜拾遺。

　　和

廣平撰賦世稱奇，更有何郎繼妙詞，應是二君題未徹，却令吾輩補新詩。

　　接梅

殘榦花踈可奈何，貞心空自抱陽和，與君試換氷霜骨，看取明年青子多。

　　和

樹老枝枯不耐看，澷將杏幹接柯端，明年得借東風力，連理芳菲萬玉攢。

　　浴梅

寒鎻椒房氣未勻，喜沾天澤滌凡塵，氷肌濕透渾無力，絶勝華清渥寵人。

　　和

蟹眼椒芽半積塵，久無甘雨失精神，山人抱甕分巖瀑，洗得枝頭種種新。

　　折梅

庾嶺尋梅觸岫雲，巖前分得一枝春，隴頭驛使今無便，留向山牕几上芬。

　　和

暇訪西湖放鶴亭，亭前幹古似龍形，何勞驛使傳春信，自折新枝綴玉瓶。

　　剪梅

手挽氷枝那忍摧，揉殘花萼墮蒼苔，并刀輕截梢頭玉，牽惹餘香入袖鬢來。

　　和

園梅幾樹閗芳春，雪後行看倍有神，剪取繁枝花似玉，澷臨清鏡綴綸巾。

　　簪梅

對雪凝眸興自幽，翛然遺世傲林丘，臨風笑綴烏紗側，却勝黃花插滿頭。

　　和

狂夫老去更風流，戲折瓊葩插滿頭，興吸千盃渾未醉，信知身世等浮漚。

　　粧梅

當年㸃額偶成真，别是宮中一段春，贏得世間傳故事，紛紛總是効顰人。

　　和

嬌容艷質世應奇，粧點芳梅一兩枝，渾似太真陪夜宴，歡歌醉舞內宮時。

　　浸梅

旋汲澄泉滿膽瓶，一枝斜插置幽亭，氷姿玉骨清如許，隱隱風生入座馨。

　　和

為愛芳園綴蕚奇，折來半吐兩三枝，清泉汲向磁瓶溢，清養孤標泛玉姿。

　　落梅

誰家吹笛苦悲凉，斷却佳人銕石腸，回首淚痕看不得，離情分付返魂香。

　　和

料峭春風昨夜狂，不知羗笛弄何方，可憐樹樹花如玉，頃刻飄零欲斷腸。

　　别梅

東風吹夢繞花壇，玉減香銷怨夜寒，恨是明年及相見，早將春信卜平安。

　　和

和風夜半送殘春，枝上香消玉作塵，堪惜幽姿留不住，一杯綠醑別花神。

